
JAVA E TRETË 

E HËNË – 18 JANAR – Fjolla bore në kuti 

Materialet dhe mjetet: kapakë të kavanozëve, një kuti. 

Zhvillimi i aktivitetit: Në disa kapakë të kavanozëve ose në disa letra 

rrumbullake prej kartoni, vizatoni disa fjolla bore dhe shpërndani në 

dysheme. Vendosni diku në dysheme një kuti të hapur ose një kuti me 

kapak sikurse në foto. Stimulojeni fëmijën që t’i marrë fjollat e borës 

dhe t’i hedhë në kuti. Mos e ndihmoni, le të përpiqet t’i mbledhë vetë 

fjollat e borës, qoftë duke u zvarritur apo duke ecur. Prisni me durim, 

që edhe t’i fusë/hedhë  vetë në kuti dhe motivojeni  deri sa ta 

përfundojë lojën e më pas përgëzojeni. 

E MARTË – 19 JANAR - Gjejmë të njëjtat 

 
Materialet dhe mjetet: lodra dhe figura e tyre / fruta dhe figurat e 

tyre/ perime dhe figurat e tyre, letër e bardhë dhe marker ose laps. 

Zhvillimi i aktivitetit: Sot i keni disa mundësi për ta organizuar lojën. 

Sipas figurave në vazhdim, ju mund ta bëni këtë lojë me fëmijën tuaj me 

lodrat e tij/saj ose me frutat që i pëlqejnë më shumë apo me çfarëdo 

objekti që e keni në shtëpi. Lojën mund ta bëni edhe vetëm me 2 

objekte, në varësi të moshës së fëmijës.  

Në rast se keni lodra/fruta/perime dhe figurat e tyre, atëherë uleni 

fëmijën përballë dhe mes jush vendosni shportën me lodra ose perime 

apo fruta dhe tregojini fëmijës një figurë dhe stimulojeni që t’ju japë 

nga shporta atë çka tregon figura.  

Ju mund edhe t’i vizatoni në një letër konturet e disa objekteve të 

pastra dhe të sigurta që i keni në shtëpi dhe  rreth e qark letrës t’i 

vendosni objektet. Nxiteni fëmijën që të vendosë objektin e duhur në 

konturin e duhur. Lejojeni fëmijën të provojë aq herë sa ka nevojë, kini 

durim – fëmija juaj ka nevojë për kohë. Kjo është lojë - i rëndësishëm 

është angazhimi juaj i përbashkët dhe mënyra se si ju reagoni ndaj lojës 

së fëmijës. Fëmija duhet të kënaqet -  ky është kushti që ai/ajo të 

mësojë e të zbulojë gjëra të reja dhe pozitive. Ju përgëzojeni edhe për 

përpjekjet që bën edhe kur e gjen objektin në formën e duhur.  

E MËRKURË – 20 JANAR – Rrotullohemi / ecim si ariu 

 
Materialet dhe mjetet: ‘gjurmë’  ariu 

Zhvillimi i aktivitetit: Me një letër të bardhë, bëni disa ‘gjurmë ariu’ 

dhe shpërndajini ato në dysheme. Nxiteni fëmijën që t’i mbërrijë 

gjurmët dhe sa herë që arrin një gjurmë, ju përgëzojeni e inkurajojeni  

që të përpiqet të shkojë tek gjurma tjetër.  

Në varësi të moshës së fëmijës, ai/ajo mund të zvarritet, rrotullohet  

apo ecë drejt gjurmëve. Ju mund të vendosni përmbi gjurmë lodrën e 

preferuar dhe ta lejoni të përpiqet të shkojë vetë deri tek ajo.  

E ENJTE – 21 JANAR – Ariu prej dorëze 

Materialet dhe mjetet: një dorezë plastike, ujë ose pambuk, marker 

ose laps kimik. Ju  mund ta bëni ariun edhe me një dorezë me material 

tjetër dhe me ngjyrë tjetër. 

Zhvillimi i aktivitetit: Një dorezë plastike mbusheni me ujë dhe lidheni 

fort grykën që të mos derdhet. Ju mund edhe t’i kërkoni fëmijës që ta 

mbushë pak nga pak me pambuk, me miell, me oriz, ose me sheqer apo me 

çfarëdo materiali  të bardhë që e keni në shtëpi. Por lejojeni fëmijën 

vetë ta bëjë këtë dhe ju vetëm ndihmojeni pak, kur e shihni që ka 

nevojë. Punë e madhe që bëhet rrëmujë. Më pas në  katër gishtat bëni 

me marker ose laps kimik gjurmët e këmbëve të ariut, kurse në gishtin e 

madh vizatoni kohën e tij [sytë, hundën, gojën, veshët].  

Fëmija mund të luajë e manipulojë me ariun prej doreze e të kënaqet pa 

fund. Pyeteni ku e ka ariu gojën? Po ti ku e ke? Po sytë ku janë?, e 

kështu me radhë.  Fëmija i gjen këto tek ariu prej doreze dhe tek vetja 

apo tek ju.  

E PREMTE – 22 JANAR – Gjejmë kafshët 

 
Materialet dhe mjetet: foto të kafshëve të fshehura. 

Zhvillimi i aktivitetit: Nevoja e fëmijës për të hulumtuar e zbuluar 

gjithçka, ua bën të lehtë lojën sot. Krijoni në shtëpi apo banesë këndin e 

fëmijës - një hapësirë  ku fëmija mund të bëjë gjithçka dhe ku do të 

krijojë kujtime të mrekullueshme të fëmijërisë. 

Vendosni figura të kafshëve në një fletë apo ngjitini në mur në këndin e  

tij/saj dhe mbulojini me letra me ngjyra, me letra të bardha ose me 

çfarëdo që ju bie në mend. Ju mund t’i vendosni figurat e kafshëve edhe 

në kapakët e kavanozave apo kapakët sikurse në foto.  

Luani me fëmijën tuaj lojën kush e gjen? Ku është ariu? Fëmija tregon 

me gisht [nxiteni ta bëjë këtë]  një foto të mbuluar dhe më pas i hap një 

nga një deri sa ta gjejë. Luani së bashku. Nuk është e rëndësishme që 

fëmija t’i gjejë apo të njohë kafshët gjithsesi, i rëndësishëm është 

argëtimi dhe loja së bashku dhe inkurajimi i  fëmijës për të qenë aktiv/e 

në lojë. 

JAVA E KATËR 

 

E HËNË – 25 JANAR – Gjurmë në borë 

 

Materialet dhe mjetet: një enë me borë ose me materiale sikur bora 

[miell, kripë, sheqer, etj.]. 

Zhvillimi i aktivitetit: Fëmijët e vegjël kanë shumë dëshirë të 

manipulojnë me materiale të ndryshme dhe kjo u ndihmon shumë në 

stimulimin  ndijor. 

Në një enë sot hidhni borë ose çfarëdo materiali tjetër që e keni në 

shtëpi e që ngjan me dëborën. Lejojeni fëmijën ta zhysë dorën në të e 

të luajë me të. Demostrojini se si dora lë gjurmë në borë dhe nxiteni që 

ta bëjë gjurmën e dorës së tij/saj. Edhe nëse fëmija është shumë i /e 

vogël, merreni dorën e tij/saj dhe krijoni gjurmën e tij/saj. Flisni 

ndërkohë për atë që po bëni apo për atë që po ndodh - kjo është e 

rëndësishme. Le ta bëjë këtë disa herë derisa ju e pyesni cila është 

gjurma e dorës së tij/saj e cila është gjurma e dorës suaj. Përfshini 

edhe anëtarë të tjerë të familjes në këtë lojë.   

E MARTË – 26 JANAR – Lodrat nën deborë 
Materialet dhe mjete: enë e sheshtë, borë ose miell/kripë/sheqer, 
lodra të fëmijës. 

Zhvillimi i aktivitetit: Do të ishte shumë mirë nëse jashtë ka borë dhe 

ju bashkë me fëmijën ta mblidhni në një enë duke e lejuar fëmijën që ta 

prekë, ta shijojë pak borën  e ta mbledhë. Por ju mund ta zëvendësoni 

borën sot me çdo material që e keni në shtëpi e që ngjan me borën. 

Vendoseni borën ose miellin në një enë dhe në të hidhni disa lodra të 

fëmijës. Disa prej lodrave mbulojini me borë ose me miell dhe nxiteni 

fëmijën që t’i gjejë e të luajë, ti fshehë përsëri  e t’i gjejë përsëri. 

Përgëzojeni sa herë që i gjen lodrat.  Mos u shqetësoni pse zhytet me 

borë ose me miell. Pas lojës, fëmija mund të bëjë sikur po i pastron 

lodrat, ndërsa ju pastrojeni enën me borë ose miell. Kënaquni së bashku.    

E MËRKURË – 27 JANAR – Koha për lexim 

 
Materialet dhe mjete: një libër me figura. 

Zhvillimi i aktivitetit: Prindër të dashur, a e dini që fëmija lind i 

gatshëm për të mësuar? Truri i tij/saj është i etur për t’u zhvilluar dhe 

i përgjigjet menjëherë çdo stimuli që ju i jepni fëmijës.  

Sot ofrojini fëmijës suaj një libër me ngjyra, pavarësisht moshës së 

fëmijës. Lejojeni ta eksplorojë, të përpiqet të shfletojë faqet [ska gjë 

edhe nëse i rrudhos apo i gris pak pa  dashje], ta rrotullojë, etj. Pasi ta 

ketë bërë këtë dhe pasi ta kthejë vështrimin nga ju duke kërkuar më 

shumë, lexojani librin duke e bërë zërin sipas personazheve dhe tregimit 

në libër. Më pas kërkoni që fëmija ta vendosë vetë librin tek vendi i vet 

ose nëse fëmija është i/e vogël, vendoseni në raft së bashku.  

E ENJTE – 28 JANAR – Zbulojmë tinguj 

Materialet dhe mjetet: enë të ndryshme dhe një lugë druri. 

Zhvillimi i aktivitetit: Ne jemi qenie të zhurmshme dhe zbulimi i 

tingujve tek fëmijët është një lojë shumë argëtuese për ta.  

Të gjitha enët e pastra dhe të sigurta që i keni në shtëpi sot vendosini 

në dysheme rreth e qark fëmijës suaj. Jepini në dorë një lugë druri dhe 

prisni. Merrni edhe ju një lugë druri dhe ndiqni hapat e fëmijës duke i 

rënë një nga një enëve që i keni vendosur dhe duke reaguar ndaj 

tingujve.  

E PREMTE – 29 JANAR – Pinguini shishe 

Materialet dhe mjetet: shishe plastike të vogla me kapak të zi, kripë 

ose sheqer, pambuk ose miell, marker, letër. 

Zhvillimi i aktivitetit: Lodrat që lëshojnë tinguj e që lëvizin janë shumë 

interesante për fëmijët e vegjël dhe stimulojnë zhvillimin shqisor. 

Ju prindër të dashur, sot përgatisni një pinguin  shishe me ndihmën e 

fëmijës. Në një shishe të vogël plastike hidhni çfarëdo materiali të 

bardhë që keni në shtëpi, duke u siguruar që shishja  të mos bëhet 

shumë e rëndë për duart e fëmijës suaj. Më pas në kapakun e zi të 

shishes vendosni sytë dhe gojën e pinguinit, ndërsa shallin e tij mund të 

bëni me letra me ngjyrë apo me një material më të butë.  Nëse fëmija 

është i/e vogël, bëjeni pinguinin me karton [sikurse në foto]. 

Jepjani fëmijës pinguinin dhe kënaquni duke e parë  fëmijën se si e 

tundë dhe i dëgjon tingujt, si e hedhë, e zhvendosë, dhe luan me të, etj. 

Mos u shqetësoni edhe nëse e godet veten me pinguinin shishe apo letër. 

Lejojeni të manipulojë e të përpiqet ta kontrollojë lojën dhe lodrën.  

Ju mund t’i ofroni fëmijës çfarë lodre tjetër që është me ngjyra dhe që 

lëkundet apo rrotullohet.  

